ԼՂՀ  մեծահարգ Նախագահ,

Գերաշնորհ սրբազան հայր, տիկնայք և պարոնայք.

Այս օրերին ոչ միայն մեծ հետաքրքրություն է առաջացրել հայ լրագրողների հավաքը, այլև այն փաստը, որ այն գումարվում է Արցախ աշխարհում, հայության մեծ զարթոնքի, ինքնարժևորման, արդար պայքարի և մեծ հաղթանակների բնօրրանում, մեր բոլորիս հպարտությունն ու ոգին հանդիսացող Լեռնային Ղարաμաղի Հանրապետությունում:
Վստահ եմ, որ ձեզանից յուրաքանչյուրն այստեղ գոտեպնդվելու է, համակվելու է ստեղծագործական նոր լիցքերով, մտահղացումներով, գործելու է տեղեկատվական պատերազմում հաղթելու վճռականությամբ:
Շնորհակալություն պարոն Նախագահ,  որ սիրով համաձայնեցիք հյուրընկալել մեզ և ստեղծել բոլոր պայմանները համաժողովը Արցախին վայել մակարդակով անցկացնելու համար:
Սիրելի հայ լրագրողներ, խղճի և արդարության մշակներ, գրչի տաղանդաշատ վարպետներ, երախտապարտ և շնորհակալ ենք, որ չխնայեցիք Ձեր ժամանակը, միջոցները, եկաք, որ իրականություն դառնա ձեր արդեն թվով 5-րդ համաժողովը:
Մենք, որպես 21-րդ դարի քաղաքացիներ, ապրում ենք համաշխարհայնացման և ազատականացման բարդ և հակասություններով լի մի ժամանակաշրջանում, արագ փոփոխվող աշխարհում, որն ունի բազում մարտահրավերներ. ահաբեկչություն, մարդկանց առք ու վաճառք, տեղաշարժեր, բնակլիմայական փոփոխություններ, պատերազմներ, աղետներ:
Աշխարհն այնքան է փոքրացել, որ որևէ երկիր ապահովագրված չէ մյուս երկրում տեղի ունեցող իրադարձություններից, որոնք կարող են անմիջական ազդեցություն ունենալ մյուս երկրների վրա:
Մենք ունենք նաև տարածաշրջանային մարտահրավերներ.

- Լեռնային Ղարաμաղի հակամարտություն,

- պատերազմի սպառնալիք,

- երկու կողմից փակ սահմաններ,

- հարևան երկրներում հաճախ բռնկվող անկայուն իրավիճակներ:
Պակաս կարևոր չեն նաև ներքին մարտահրավերները.

- ժողովրդավարական, քաղաքացիական ինստիտուտների ոչ լիարժեք կայացում,

- մարդկանց մտածողության և հոգեբանության փոփոխությունների ոչ արագ ընթացք,

- կոռուպցիոն երևույթների առկայություն,

- պետական կառավարման ինստիտուտների թերություններ,

-աղքատություն և այլն: 

Վերը թվարկվածները, ինչպես նաև բարձր տեխնոլոգիաների հաղթարշավն ու տեղեկատվական պատերազմը նոր մարտահրավերներ են նետել հայ ժողովրդին: Եկել է ժամանակը միավորվելու ոչ թե դժբախտության, այլ Հայրենիքի, ազգային գաղափարների շուրջ: Եկել է ազգային ներուժն արդյունավետ համախմբելու և համազգային հիմնախնդիրները միասնաբար, հետևողականորեն լուծելու ժամանակը:

Չէ որ մենք ունենք համազգային, համահայկական չլուծված խնդիրներ, որոնց պատասխանատուն թե՛ Հայաստանն է, թե՛ Արցախը և թե՛ Սփյուռքը:
Վստահ եմ, որ մեր հավաքի հիմնական ողնաշարը պետք է դառնա անդրադարձը` համազգային խնդիրներին, դրանց լուսաբանման ու ներկայացման կառուցակարգերին` միջազգային հանրությանը, այն երկրների հասարակական-քաղաքական շրջանակներին, որտեղ հրապարակվում են մեր ԶԼ միջոցները:
Սփյուռքի ներուժի հզորությունը հաշվի առնելով, Սփյուռքը Հայաստանի որպես միակ անմրցակից առավելությունը համարելով ու համատեղելով էր, որ ՀՀ Նախագահը ստեղծեց սփյուռքի նախարարությունը:

Նախարարությունն իր գոյության 2 տարում կարողացավ`

1. կայանալ, հաստատվել,

2. անդրադառնալ սփյուռքյան հիմնախնդիրներին,

3. 2011 թվականին փորձելու է Սփյուռքը միջազգայնացման խնդիրներով զբաղվել:
Յուրաքանչյուր իշխանություն ունի իր ժողովրդի, իր ազգի խնդիրները լուծելու, առաջ տանելու, բարեկեցիկ երկիր ստեղծելու առաքելություն:
Դուք էլ, որպես 4-րդ իշխանության ներկայացուցիչներ, պատասխանատու եք հայի ճակատագրի հանդեպ և կոչված եք ձեր լուման բերելու Հայի, Հայության և Հայաստանի առաջընթացի համար: Եվ ինչպես Չարենցը կասեր.

«Եվ իմացեք ուրեմն, որ ոչ մի աշխատանք տքնաջան չէ այնքան, որքան ոգու Հերկը: 

Դուք եք տերն ու ժառանգորդը հայոց ոգեղեն հերկի»:
Որքա՜ն ծանր է ձեզնից յուրաքանչյուրի վերցրած բեռը, որքա՜ն մեծ է պատասխանատվությունը, որքա՜ն կարևոր ձեր առաքելությունը: Հայ մամուլը, մյուս զաμգվածային լրատվամիջոցները Հայրենիքում, աշխարհի բոլոր ծագերում հայ ընտանիքի, հայկական կուսակցությունների ու կազմակերպությունների, հայ եկեղեցու ու դպրոցի հետ եղել և մնում են հայ ոգու և ինքնության պահպանման հիմնասյուները: Օտարության մեջ հայտնված հայ մարդու համար հայերեն թերթն ու ամսագիրը եղել են նրա մտերիմ զրուցակիցն ու խորհրդատուն, դաստիարակն ու ուղղորդողը,ոգեկոչողն ու համախմբողը: Հայ մամուլը Սփյուռքում եղել է հայպահպանության, Հայ Դատի համազգային հիմնախնդիրերի կոչնակը: Իսկ անկախության տարիներին ձևավորված հայաստանյան մամուլն էլ փնտրելով և գտնելով կայացավ և դարձավ վերափոխվող Հայաստանի յուրօրինակ դեմքը, ազատության և ժողովրդավարության աստիճանը:
Ո՞րն է հայի հավերժության գրավականը: Նաև դուք եք, քանի որ 100 և ավելի տարիներ օտար ափերում, Հայրենիքից հեռու հրապարակել եք մամուլ, ամսագիր, ունեք ռադիո և վերջին շրջանում հեռատեսիլ ու հեռուստաժամ, որոնց թիվը հարյուրավոր են, և դրանք, իրավմամբ, դարձել են ազգային արժեք, ազգի դեմքը, ազգի պատմությունը:
Հրապարակել, պահել և տարածել մամուլ նշանակում է.

1. կատարել մեծ զոհողություն,

2. դառնալ համայնքային կյանքի կազմակերպիչներից, համախմբողներից մեկը,

3. զբաղվել ոսկեղենիկ Մայրենիի պահպանմամբ և տարածմամբ,

4. պահել հայկական ինքնությունն ու հայ ոգին,

5. ունենալ սեփական դիմագիծ,

6. ազգային արմատ և հայկական մտածողություն,

7. դառնալ հայ ժողովրդի ու նրա տարբեր հատվածների հոգևոր և պատմամշակութային ժառանգության պահապանը, ազգային արժեքների և ավանդույթների վերարտադրության ու զարգացման երաշխավորը, ստանձնել դեպի բարեկեցություն ու միասնություն ժողովրդին ուղորդելու դժվարին առաքելությունը:

Հարգարժան խմբագիրներ, լրագրողներ, մենք լավ ենք պատկերացնում ձեր դժվարությունները, ձեր դեգերումները: Սակայն դուք որդեգրվել եք հայ խոսքին, մտքին, լեզվին, ջահակիրն ենք այս ամենի: Ձեր գործն առավել է բարդանում նաև այն պատճառով, որ այսօր լուրջ մարտահրավերների առջև է կանգնած Սփյուռքը.
1. Մայրենի լեզվի իմացական կորուստ,

2. հայկական դպրոցների փակման միտում,

3. աշակերտների թվի նվազում 7 մլն հայ որից 2,5 մլն դպրոցական են, միայն 250.000 է հաճախում հայկական ամենօրյա և մեկօրյա դպրոցներ,

4. խառն ամուսնությունների թվի շեշտակի աճ,

5. Սփյուռքի ուծացման ահագնացում,

6. նոր և հին համայնքների ոչ խաղաղ գոյակցություն,

7. չկազմակերպված համայնքների գոյություն,

8. Սփյուռքյան կազմակերպությունների հայերի միայն 20-30%-ի ընդգրկվածություն (այսինքն հեռանում են համայնքից):

Այս և այլ գործոնները չեն կարող չանդրադառնալ ԶԼ միջոցների որակի, գոյության և կազմակերպվածության վրա, և այս ամենն էլ ազդում են Սփյուռքի ԶԼ միջոցների մարտահրավերների ավելացմանը: Ակնհայտ է, որ.

1. նյութական դժվար վիճակում են մեր լրատվամիջոցները,
2. զգացվում է փորձառու մասնագետների պակաս և տարեց են դառնում հիմնադիրներն ու խմբագրական կազը,

3. պակասում են ընթերցողները և հատկապես երիտասարդ ընթերցողը, քանի որ չգիտեն լեզուն, գերադասում են համացանցը,
4. TV և էլեկտրոնային մամուլը, րոպեների ընթացքում ստացվող տեղեկատվության առկայությունը, այլևս գրավիչ չի դարձնում մամուլը,

5. հոգեբանական և լեզվական դժվարությունների առատությունը,

6. փակվում է հայատառ մամուլը:
Սակայն ակնհայտ է նաև մի այլ միտում ` մասնավորապես հետխորհրդային տարածքում ստեղծվում են նոր հայկական տեղեկատվական միջոցներ, տարբեր երկրներում ծնվում ու ազգանպաստ գործունեություն են ծավալում այլալեզու լրատվամիջոցներ: Ցավոք, Սփյուռքում գնալով աճում է այն հայ երիտասարդների թիվը, ովքեր չեն տիրապետում հայոց լեզվին, սակայն կա մի մխիթարություն, որ նրանք օտար լեզուներով փորձում են ճանաչել իրենց ազգային մշակույթը, տեսակն ու ինքնությունը, ակտիվորեն մասնակցել համազգային ծրագրերին ու ձեռնարկներին, ազգային ինքնագիտակցության արթնացումից հետո, հաճախ բավական հասուն տարիքում սկսում են հայերեն սովորել:

Մեր հավաքի կարևոր նպատակներից է առանձնացնել այն համազգային խնդիրները, որոնց, առանց վարանելու, պետք է անդրադառնան մեր լրատվամիջոցներըª համարելով այն իրենց առաքելությունը:

Առաջին խումբ հարցերը ԼՂՀ-ի հիմնախնդրի խաղաղ կարգավորմանը լրատվամիջոցների անդրադարձն է: ԼՂՀ-ի հարցի վերջնական կարգավորմանը օգնելը, աջակցելը, մասնակցելը յուրաքանչյուր հայի, առավել ևս լրատվամիջոցի պարտքն է ու պատասխանատվությունը: Եթե այս համաժողովը ոչինչ, ոչինչ չանի, միայն ձեզանից յուրաքանչյուրն ամիսը մեկ հոդված գրի, ապա կունենանք 2000 հոդված ԼՂՀ-ի մասին:
Երկրորդ համազգային խնդիրը Ցեղասպանության ճանաչման և դատապարտման հիմնահարցն է, որին շատ ակտիվ անդրադառնում եք բոլորդ: Սակայն կուզեի մոտենաք խնդրին ևս մեկ` այլ, տեսանկյունից և արծարծեք այս թեման լրատվամիջոցներում: Մենք պետք է ներկայացնենք աշխարհին, որ ցեղասպանությունը շարունակվում է նաև այսօր: Սահմանների փակ լինելը, կա պատերազմի սպառնալիք և ռազմատենչ հայտարարությունները, դա ևս ցեղասպանության հետևանք է, իսկ դուք դադարել եք դրա մասին խոսել: Ցեղասպանությունը շարունակվում է նաև Սփյուռքում, քանի որ Սփյուռքահայը դրսում ստիպված ապրում է 2 եսով, մի կողմից պայքարում է, որ լինի տվյալ երկրի քաղաքացի, իսկ մյուս կողմից պայքարում է հայ մնալու համար: Հոգեկան տառապանքի մեջ է: Ես դիմում եմ ԶԼ միջոցներին այս նյութը զարգացնելու: Մենք միջազգայնորեն պետք է պատասխան պահանջենք թուրքերից նաև մեր հոգեկան և բարոյական տառապանքների համար` պահանջելով հատուցում: Լեզվի կորուստը ևս համարվում է Ցեղասպանության բնութագիր, երբ մենք հազարներով, միլիոններով կորցնում ենք մեր գոյության հիմքերից մեկը`  մեր լեզուն, ո՞վ է սրա պատասխանատուն, ինչու պետք է լռենք…

Երրորդը հայապահպանությունն է աշխարհով մեկ սփռված հայերի համար: Տեղեկատվական անվտանգության հայեցակարգի հիմնաքարերից մեկը հայապահպանության ոլորտում ակտիվ գործունեության ծավալումն է. մեր տեսակի պահպանումը, մեր արմատի անաղարտությունը:

Ձեր հոդվածներում նշանակետ պետք է դառնան.
ա) Հայրենիք-Սփյուռք կապերի ամրապնդումը, զարգացումը,

բ) համապետական տեղեկատվական դաշտի ձևավորման շրջանակներում Հայրենիք-Սփյուռք փոխհարաբերությունների զարգացման ու համահայկական ինտեգրման հայեցակարգի մշակումը, դրա իրականացումը,

գ) Հայոց լեզվի` որպես հայ ժողովրդի լեզվամտածողության հիմքի և Հայաստանի Հանրապետության պետական լեզվի, դերի բարձրացումը,

դ) հայապահպանությանն ուղղված ծրագրերի իրականացումը հայկական
գիտակցության վրա ազդելով:
Չորրորդ հիմնահարցը Հայաստանի և Արցախի հզորացումն է, ուժեղացումը: Ուժեղ հայրենիքի գոյությունը ազդելու է Սփյուռքում հայապահպանությանը: Եվ վերջապես, մեր համազգային խնդիրներից է մեր եկեղեցին, մեր հավատքը, որի քարոզողն ու ոգեշնչողը պետք է լինեն հայ լրատվամիջոցները: Հայրենիքի թե Սփյուռքի լրատվամիջոցները համահայկական, համազգային այս հինգ հարցում պետք է ունենան միասնական տեսակետ, միասնական մոտեցում: Միայն միավորված կարող ենք թուրքական և ադրբեջանական հակահայկական հիստերիային հակադարձել, ապատեղեկատվության և կեղծիքի դեմն առնել: Ես համոզվարծ եմ, որ որքան էլ նրանց նավթային դոլարները կաշառեն և ճամփա բացեն, միևնույն է անզոր են հայ տաղանդավոր մտքի, գրչի և էության առջև:

Հարգելի ներկաներ,

Կարծում եմ, այս համաժողովը կնպաստի նաև ոլորտում առկա խնդիրների լուծմանը, տարակարծիք ու բազմաձայն լրատվամիջոցների միավորմանը` համազգային շահի և Հայրենիքի շուրջը:

Թուրք-ադրբեջանական հակահայկական քարոզչամեքենան գործում է անխափան, Հայաստանի Հանրապետության արտաքին քաղաքականության մասին ապատեղեկատվության տարածումը, ղարաբաղյան հարցի խեղաթյուրումը, ցեղասպանության ժխտումը դարձել է նրանց գերխնդիրը, ավելին, նրանք ստեղծել են հայերեն լեզվով գործող տեղեկատվական համակարգեր, որոնք բնականաբար գործում են ի վնաս հայության: Ինչ պետք է ձեռնարկել, ինչպես հակադարձել այս ամենին: Կարծում եմ Արցախյան հողում հավաքված լրագրողական այսքան կարող ուժեր, այսքան տաղանդավոր գրիչները կմիավորեն իրենց ուժերն ու հնարավորությունները և տեղեկատվական այս մարտադաշտում ևս կտանեն արժանի հաղթանակներ: Ձեր հզոր գրիչը, ձեր սուր միտքը, ձեր դրական էներգիան պետք է նպատակաուղղենք Հայաստանի վարկի բարձրացմանը միջազգային գետնի վրա, նրա տնտեսական և սոցիալական հզորացմանը: Ասացեք խնդրեմ, որ լրատվամիջոցում է մշտական անդրադարձ կատարվում երկքաղաքացիության ինստիտուտին, Հայաստանում սփյուռքահայի բիզնեսի ծաղկմանը, Արցախի հիմնահարցին: Անվերջ փոփոխվող և փոքրացող համաշխարհայնացվող աշխարհի տեղեկատվական դաշտում մեր կայուն-դինամիկ տեղը գրավելու համար անհրաժեշտ է ակտիվ համագործակցություն ծավալել արտերկրի տեղեկատվական համակարգերի հետ, միջազգային տեղեկատվական համակարգերում հայ ազգի և հայկական պետության վերաբերյալ հավաստի և անկողմնակալ տեղեկատվություն ներդնելու նպատակով:

Հարգարժան լրագրողներ,

Ձեզնից յուրաքանչյուրը պետք է նպաստի, որպեսզի Հայաստանի Հանրապետության պաշտոնական տեղեկատվությունն արդյունավետ տարածվի, հակադարձվի կեղծ ու ստահոդ լուրերի տարածմանը, տեղեկատվության ձեռքբերման կամ տրամադրման` փոխանակման նպատակով հայկական և օտարերկրյա զանգվածային լրատվամիջոցների միջև ակտիվ համագործակցություն ապահովվի: Կարծում եմ, համաժողովի աշխատանքներում առանցքային տեղ պետք է գրավի այն աշխատանքների համակարգումը որոնց շնորհիվ Համահայկական տեղեկատվական ցանցային համակարգերի և ենթակառուցվածքների հնարավորությունների առավելագույն գործադրման միջոցով հնարավոր կլինի օպերատիվ հետևել, արձագանքել և հակազդել համաշխարհային տեղեկատվական դաշտում Հայաստանի Հանրապետության և հայության վերաբերյալ հակաքարոզչությանը և ստահոդ լուրերի տարածմանը: Կարևոր եմ համարում հայ ժողովրդի օտարալեզու և այլադավան հատվածների նկատմամբ խտրականության դրսևորումների բացառումը և նրանց միասնական, համահայկական տեղեկատվական դաշտի մեջ ներգրավումը:

Համահայկական ցանցային կառույցների միջոցով անհրաժեշտ է ներկայացնել հայ ժողովրդի հոգևոր, բարոյական արժեհամակարգին, համաշխարհային քաղաքակրթության մեջ նրա գրական, մշակութային ժառանգությանը և հայ ժողովրդի պատմությանը վերաբերող հարցերը և դրանք լուսաբանող, ներկայացնող պատշաճ նյութեր, վերլուծություններ, գիտական հիմնավորումներ: Սփյուռքի նախարարության «Հայերն այսօր» էլեկտրոնային թերթը համահայակական տեղեկատվական դաշտում փորձում է հանդես գալ որպես կամուրջ: Տեղեկատվության ներքին և արտաքին այնպիսի հոսքերից, որոնք վտանգում են հայ ժողովրդի հոգեկերտվածքը, նրա ազգային մշակույթը և պատմական ավանդույթները, ազգային հոգևոր-դաստիարակչական մեխանիզմների միջոցով անհրաժեշտ է ապահովել անհատական ու ազգային գիտակցության և աշխարհընկալման պաշտպանությունը:

Հարգելի ներկաներ,

Տեղեկատվական հեղափոխության արդյունքում այսօր էապես աճել է տեղեկատվական ոլորտի դերակատարությունը: Դրական միտումների հետ մեկտեղ այսօր առկա են նաև որակապես նոր բնույթի սպառնալիքներ և մարտահրավերներ, որոնց դիմակայելն անշուշտ, հնարավոր է միայն ուժերի մեկտեղմամբ: Տեղեկատվական անվտանգությունն այսօր դարձել է Հայաստանի Հանրապետության ազգային անվտանգության ռազմավարության բաղկացուցիչ մասը և հասարակության ու երկրի կենսագործունեության տարբեր բնագավառներում իր ազդեցությունն է թողնում մեր ազգային շահերի պաշտպանվածության վրա: Խնդիր ունենալով ոչ միայն նվազագույնի հասցնել տեղեկատվական ոլորտում Հայաստանի Հանրապետության ազգային շահերին սպառնացող վտանգների բացասական ազդեցությունը, այլև նախաձեռնող լինել ազգային և պետական նպատակների անվտանգ իրականացման գործընթացում, մշակվել է ժամանակակից տեղեկատվական իրողություններին համարժեք տեղեկատվական քաղաքականության ռազմավարություն, որի նպատակն է ապահովել Հայաստանի Հանրապետության տեղեկատվական անվտանգությունը ինչպես ներքին, այնպես էլ միջազգային տեղեկատվական ոլորտում: 2009թ. հունիսի 26-ին ՀՀ նախագահի կողմից հաստատվեց ՀՀ տեղեկատվական անվտանգության հայեցակարգը: Աստիճանաբար կարգավորվում է ոլորտին առնչվող օրենսդրությունը: Ընդունվել են այդ բնագավառին առնչվող «Զանգվածային լրատվության Մասին», «Տեղեկատվության ազատության մասին», «Էլեկտրոնային հաղորդակցության մասին», «Պետական և ծառայողական գաղտնիքի մասին», «Արխիվային գործի մասին», «Անհատական տվյալների մասին», «Էլեկտրոնային փաստաթղթի և էլեկտրոնային թվային ստորագրության մասին» Հայաստանի Հանրապետության օրենքները:

Հայաստանի Հանրապետության Ազգային ժողովը վավերացրել է «Կիբեռհանցագործությունների մասին» Եվրախորհրդի կոնվենցիան և նույն կոնվենցիայի «Համակարգչային համակարգերի միջոցով կատարվող ռասիստական և քսենոֆոբիական բնույթի արարքների քրեականացման մասին» լրացուցիչ արձանագրությունը, որոշակի աշխատանք է տարվում տեղեկատվական ոլորտում հասարակական հարաμերությունները կարգավորող իրավական հիմքերի մշակման, ինչպես նաև իրավական պրակտիկայի կատարելագործման ուղղությամբ:

Կարծում եմ, մեր կարևորագույն խնդիր է հզորացնել պետական և համազգային տեղեկատվական ռեսուրսները. μարձրացնել դրանց օգտագործման արդյունավետությունը, ընդլայնել հնարավորությունները Հայաստանի Հանրապետության և օտարերկրյա քաղաքացիներին, ողջ հայությանը ժամանակին ու հավաստի տեղեկատվության ապահովման ուղղությամբ:

Հայաստանի Հանրապետության միջազգային կշռի և դերակատարման ամրապնդման և հզորացման նպատակով Համահայկական տեղեկատվական դաշտի ձևավորումը, նրա ենթակառուցվածքների ներդաշնակ գործունեությունն ու զարգացումը դարձել է օրվա հրամայական:

Հայաստանի Հանրապետության առաջնահերթ խնդիրներից է նաև երկրի տեղեկատվական ոլորտի ներգրավումը միջազգային տեղեկատվական դաշտին, և այս հարցում, վստահ եմ, Սփյուռքի լրատվամիջոցները շատ անելիքներ ունեն: Ինչպե՞ս համակարգել և կազմակերպել, հետևողականորեն իրականացնել Հայաստանի և հայության մասին ճշմարիտ տեղեկատվության անկողմնակալ և արհեստավարժ ներկայացումը միջազգային հանրությանը, հակազդումը ապատեղեկատվությանն ու ստահոդ քարոզչությանը, համացանցում հայալեզու և Հայաստանին, հայագիտության բոլոր ճյուղերին ու հայությանն առնչվող տեղեկատվության անհրաժեշտ ծավալի և որակի, ինչպես նաև դրանց համաչափության ապահովումը: Ահա այս և նման կարևոր հարցերի պետք է փորձենք պատասխանել համաժողովի ընթացքում, ներկայացնել խելամիտ առաջարկություններ և գտնել լուծման մեխանիզմները:

Միանգամայն ակնհայտ է տեղեկատվական անվտանգության ապահովման բնագավառում բարձր որակավորում ունեցող կադրերի պակասը, այս ուղղությամբ ևս անհրաժեշտ է քայլեր ձեռնարկել:

Հարգարժան լրագրողներ,

60-ական թվականների գլխավոր ձեռքբերումներից էր պատկերների լեզվով մարդկանց գիտակցության վրա ազդելը, գնալով գրավել լրատվական տարածքի առյուծի բաժինը: Հայկական հեռատեսիլն էլ գնալով հաստատվեց ոչ միայն Հայաստանում, այլ տասնյակ պետություններում և այսօր իր անփոխարինելի հետքն է թողնում Հայկական աշխարհում: Անհրաժեշտ է մշակել մեխանիզմներ` նպաստելու և աջակցելու հեռուստատեսային և ռադիոհեռարձակող կազմակերպությունների, այլ զանգվածային լրատվամիջոցների տեղեկատվական քաղաքականության ձևավորմանը, քաղաքականություն, որը կնպաստի հայապահպանությանը, ազգային ինքնության, մայրենի լեզվի ու մշակույթի պահպանմանը, Ցեղասպանության ճանաչմանը, Ղարաբաղյան հիմնահարցի լուծմանը և Հայաստանի Հանրապետության սոցիալ-տնտեսական, քաղաքական դիրքերի ամրապնդմանը:

Ներկայում չափազանց արդիական և կարևոր է սոցիալական ցանցերի, բլոգների կիրառությունը տեղեկատվական անվտանգության և հայապահպանության, այլ ազգային խնդիրների լուծման ճանապարհին: Մենք պետք է կարողանանք համակարգել համահայկական տեղեկատվական հոսքերը, կարգավորել և հավուր պատշաճի իրականացնել.

1.Համահայակական ողջ տեղեկատվական ռեսուրսների հաշվառում, գնահատում, համակարգում և արդյունավետ կիրառում:

2. Համահայկական տեղեկատվական շտեմարանի ստեղծում, որն իր մեջ կներառի աշխարհի տարբեր երկրներում լույս տեսնող և հեռարձակվող հայկական լրատվամիջոցների թողարկած և ամբողջ հայությանը վերաբերող, հետաքրքրող լրատվության ամեն օր հայաբնակ ցանկացած վայրից թարմացվող լրահոսի` (Հայաստանի մարզեր, Երեւան, Արցախ, Սփյուռք) կազմակերպման միջոցով:

3. Աշխարհի տարբեր լրատվամիջոցներում Հայաստանի եւ հայերի վերաբերյալ տեղեկատվության հավաքում եւ համայն հայությանը իրազեկում ժամանակին եւ պատշաճ արձագանք ապահովելու համար, համազգային 5 խնդիրների քարոզչություն:

4. Ժամանակակից տեխնոլոգիաների միջոցով ստեղծել տեղեկատվական եւ մշակութային միասնական միջավայր, որպեսզի աշխարհի տարբեր երկրներում ապրող հայերը իրենց կտրված չզգալով հայկական մշակույթից եւ հասարակական կյանքից, ցանկության դեպքում հնարավորություն ունենան մասնակցելու հայկական հասարակական, մշակութային եւ սոցիալական հարցերի քննարկմանը եւ լուծմանը:

5. Համաշխարհային տեղեկատվական դաշտում Հայաստանի և հայության դրական կերպարի ձևավորման ապահովում ու պաշտպանություն` համագործակցելով Սփյուռքի կայացած օտարալեզու լրատվամիջոցների հետ, որոնք ունեն բազմազգ ընթերցողներ:

6. ազգային տեղեկատվական, գիտական, մշակութային և հոգևոր, ազգային և համամարդկային արժեքների ակտիվ տարածում, քարոզում և լուսաμանում:

Պարզ է, որ այս հարցերում կարեւորվում է լրատվամիջոցների ներկայացուցիչների օբյեկտիվ աշխատանքն ու միմյանց հետ փոխգործակցելու անհրաժեշտության գիտակցումը: Հայկական զանգվածային լրատվամիջոցները, անկախ իրենց ուղղվածությունից եւ կուսակցական պատկանելիությունից, պետք է գործեն համերաշխ ու միասնաբար:

Ի տաnբերություն ազգային ներուժի համախմբմանն ուղված այլ համաժողովների, լրատվամիջոցների համահայկաան համաժողովը թվով հինգերորդն է տեղեկատվական ոլորտի ներուժը կարծես համախմբված է, արդեն գործում է Լրատվամիջոցների համահայկական ընկերակցությունը, Դուք փոխանակում եք տեղեկատվություն և այն ավելի ակտիվ պետք է դառնա: Ակնհայտ է, որ Սփյուռքի լրատվամիջոցները մեծ մասամբ անդրադառնում են Հայաստանի քիչ թե շատ կարևոր անցքերին, իրադարձություններին և Սփյուռքը շատ ավելի տեղեկացված է Հայրենիքի մասին: Սակայն Հայաստանյան լրատվամիջոցները քիչ են անդրադառնում սփյուռքյան թեմաներին, Հայաստանը վատ գիտի Սփյուռքը, շատերը Սփյուռք ասելով հասկանում են մեկ մարմին և շատ հարուստ մարդկային զանգված: Հարկավոր է միասնական ուժով ջարդել այս կարծրատիպերը: Վստահ եմ, որ համաժողովի ընթացքում կանդրադառնանք այս հիմնահարցերին, կընդլայնվի ընկերակցությունը, կմշակվեն և կառաջարկվեն ծրագրեր, որոնք կօգնեն հայ ժողովրդին դիմակայելու 21-րդ դարում ծառացած մարտահրավերներին, կապահովեն տեղեկատվական անվտանգությունը, կնպասեն համահայկական տեղեկատվական դաշտի ձևավորմանը, հայապահպանությանն ու մեր առաջնահերթ համազգային ծրագրերի իրագործմանը, Հայաստանում պետականության եւ ժողովրդավարության կայացմանն ու ամրապնդմանը:

Սիրելի լրագրողներ,

Այո, մենք որպես ազգ միավորվում ենք վտանգի պահին: Այո՛ տեղեկատվական պատերազմ է մեզ հայտարարված, մենք պետք է միանանք:

Ես լիահույս եմ, որ Ձեր հայեցի, բարոյական բարձր նկարագիրը, ճկուն միտքն ու աննկուն կամքը, նվիրումն ու աշխատասիրությունը կնպաստեն, որպեսզի տեղեկատվական այս խելահեղ պատերազմում դուք միասնաբար կարողանաք հաղթել և դառնալ հայ գրավոր խոսքի, աշխարհասփյուռ հարուստ մամուլի, ազատության ու արդարության, հայ դատի համար մարտնչող զինվոր:

Պարզապես հիշեք, որ Ձեր ազատությունն սկսվում է համամարդկային ու ազգային արժեքներից, և կարող է միայն վեր բարձրանալ, առանց բախվելու հայ քրիստոնիայի արժեհամակարգին: Երբեք չպետք է շփոթել ազատությունը հայհոյանքի, ցինիզմի, զազրախոսության, զրպարտանքի, էժան առուծախի հետ, լրագրողի ազատությունը չպետք է վիրավորի մարդու արժանապատվությունը, որը բարձրագույն արժեք է: Տեղին է հիշել Նարեկացու պատգամը.«Ցանիր ոչ թե որոմ ու մոլախոտ, այլ հայ ոգու հատընտիր ու ազնվական Սերմերը»:

Բոլորիդ մաղթում եմ ֆինանսական մեծ հնարավորություններ, վերլուծելու, քննադատելու բարձր մշակույթ, առողջ, կառուցողական քննադատության ունակություն, ստեղծագործական նորանոր լիցքեր ու բեղուն, ազգօգուտ գրիչ:

Հայրենիքը, հայոց պետականությունը, Արցախը և համազգային միասնությունը այն ամուր հիմքն են, որոնց վրա յուրաքանչյուրս պիտի ավելացնենք մեր քարը և կառուցենք Հոգևոր Հայաստանի անխորտակ տաճարը:

Համաժողովը համարում եմ բացված, մաղթում եմ արդյունավետ, բեղմնավոր ընթացք և արդյունքներ:

ՀՐԱՆՈՒՇ ՀԱԿՈԲՅԱՆ

